MAJELIS ULAMA’ INDONESIA
KABUPATEN GROBOGAN

Kanugrahanipun Sholat Jama’ah

Poro sederek Kaum Muslimin ingkang Minulyo

Wonten ing mimbar khutbah puniko, kawulo tansah wasiat dhateng awak
kawulo pribadi lan Jama’ah sedoyo, monggo kito tansah budidoyo ningkataken iman
lan taqwa dhateng Alloh SWT, inggih puniko kanthi nindakaken dhawuh-
dhawuhipun Alloh SWT lan nilar sedoyo awisanipun. Supados gesang kito tansah
pikantuk kanugerahan saking ngarso dalem Alloh SWT wiwit dunyo ngantos
dumugi akhirot.

Kanjeng Nabi sampun ngendiko :

A e D SIS U s Clial 5 s 5800 Ada 5 malal B

“sinten kemawon ing wekdal injeng gadahi niat kangge taqwa dumateng Alloh SWT
lanjeng teng tengah dinten ngelampahi duso alit mongko Alloh SWT ngampuni
dumateng duso alit meniko”. (HR Ibnu As Sakir)



Mboten supe bilih kito tansah berusaha anggenipun nyempurnakaken ibadah
sholat fardhu, jalaran ibadah sholat puniko ingkang badhe nemtukaken sae lan

boten saenipun amal ibadah kito. Rasululloh SAW nate ngendiko:

“Sholat iku dadi pokoking agomo (Islam), sapa wonge kang jumenengake
sholat mongko yekti dheweke wus jumenengake agomo (Islam) lan sapa wonge

ninggalake agomo setuhune dheweke wus ngrubuhake agomo (Islam).” (HR. Bukhori

Muslim)

Poro sederek Kaum Muslimin ingkang Minulyo

Soyo dangu soyo sak enake, soyo tuo soyo nyepelekke. Jalaran sholat fardlu
puniko dadhos barometer tumrap ibadah sanesipun, Menawi sholatipun sae amal
ibadah sanesipun badhe dados sae, mekaten ugi sak wangsule. Coro ndandosi lan
ningkataken sholat kito kanthi open lan telaten nindakaken sunnah-sunnahipun lan
nilar makruhipun. Ing antawisipun nindakaken sholat fardlu kanthi jama’ah. Amergi
kathah sanget fadlilah lan kautamanipun sholat jama’ah.

Malah Nabi anggenipun paring tulodho mboten nate nindakaken sholat
kejawi kanthi jama’ah, ngantos wonten ing swasono ingkang sanget genting
kemawon Kanjeng Nabi lan Poro shohabat puniko tetep nindakaken sholat fardlu
kanthi jama’ah. Kados ingkang dipun contokaken wonten ing sholat khouf, inggih
sholat wonten ing swasono perang ngadepi mengsah, kanjeng Nabi tetep sholat
tetep kanthi jama’ah.

Menggah fadhilah ipun sholat jama’ah kathah sanget dawuh pangandiko
ingkang nganjuraken. Antawisipun dawuh ipun Kanjeng Nabi Muhammad SAW :

“Sing sopo wonge sholat limang wektu kanthi jama’ah tur ajeg, mongko tumrap wong
iku bakal di paringi limang perkoro : Ora bakal faqir urip ono dunyane, Bakal di
slametake dining Alloh songko sikso kubure, bakal den selametake saking pakewohe
dino kiamat, Bakal diparingi buku catetan amale ditompo kelawan tangan tengene.

Bakal liwat ing shirot kelawan cepet kaya kilat kang nyamber.”

Poro sederek Kaum Muslimin ingkang Minulyo

Ningali kanugerahan paringinpun Alloh ingkang mekaten wau, estu
kabetahan kito wiwit gesang ing dunyo, dumugi alam kubur ngantos dumugi akhirot
Alloh badhe maringi kecukupan. Dunyane mboten ketaman faqir, ing alam kubur
wilujeng saking pasiksan, akhirotipun mlebet swargo.

Menopo malih kirangipun tumrap kito ? Wontenipun kito gesang ing ndunyo
puniko kok tansah nandang fakir lan kekirangan, tentu sholat fardhunipun mboten
nate kanthi jama’ah, umpami jama’ah tentu dereng ajeg. Tasih sak kongange,
mboten nate merlokke. Inggih leres ingkang kepengin mboten fakir kathah, nanging
ingkang sregep jama’ah arang-arang, milo kenyataanipun ingkang tetep fakir
uripipun nggih pirang-pirang. Najan ketingal cukup lan sugih, kenyataanipun sugih
utang.

Mila monggo kangge nggayuh kanugerahan peparingipun Alloh, kito dandosi
lan tingkataken sholat fardhu kito. Alloh dawuh ing Al Qur’an Surat Al Bagarah ayat
kaping 45:

“Pada nyuwuna pitulung siro kabeh kelawan sabar lan sholat lan saktemene, kang
koyo mengkono iku banget abote, kejobo wong-wong kang khusyu'. (QS. Al Baqarah :
45)



Poro sederek Kaum Muslimin ingkang Minulyo

Menawi sholat kito sampun sae, Insya Alloh gesang kito ugi kaparingan
langkung sae, sebab Alloh mboten badhe nyiyak-nyiyak aken ganjaranipun tiyang
ingkang tumindak sae, Mekaten ugi kanthi jama’ah puniko, mbok menawi wonten
ingkang kirang keleresan sholat kito, badhe ketambelan kanthi anggenipun jama’ah.

Malah ugi sanget terkenal bilih sholat jama’ah ganjaranipun tikel 27 derajat
katimbang sholat piyambak tanpo jama’ah. Ampun ngantos Kkito nglirwakaken
kewajiban sholat gangsal wekdal puniko, jalaran ketungkul dening urusan dunyo
kito, sami ugi urusan pakaryan menopoa dene urusan keluwargo. Supados mboten
kalebet tiyang ingkang nandang kapitunan. Dawuhipun Alloh wonten Al Quran Surat
Al Munafiqun ayat kaping 9:

“He wong-wong kang pada iman, ojo nganti bondo-bondomu lan anak anakmu
nglalekake songko nglakoni sholat fardlu limang wektu, sing sopo wonge ketungkul
harta bendane lan anak anake nganti ninggalake sholat fardhune, mongko wong-

wong kang mengkono iku wongkang pada nandang kapitunan.” (QS.Al Munafiqun : 9)

Poro sederek Kaum Muslimin ingkang Minulyo

Wusanaipun monggo tansah nyuwun dateng Alloh SWT mugi-mugi kito
keparingan rohmat lan pitulungipun Alloh SWT tansah saget rumekso dateng
kewajiban sholat fardhu puniko kanthi berjama’ah, ing akhiripun manggihi kabegjan

dunyo ngantos dumugi akhirot. Amiin.

